
  З верай у светлае заўтра 
 

 

   Напярэданні выбараў 

  
Чэзлы дзень надзей і запар 

Супярэчлівасці склок. 

Абрывае восень зяпай 

Ў каляндарыку лісток. 

 

Няўрымслівым манкуртам 

Над блакітамі азѐр 

Не бясплатна скача ў гурце 

Агітатар- рэпарцѐр. 

 

З груганом ў дзянѐчак Боскі  

Ён вядзе сваю канву 

І разносіць пагалоскі: 

Што зрабілі і каму... 

 

Каларытным пэндзлем з байкі, 

Як падковаю з капыт, 

Беларускі сцень фуфайкі 

Заганяе у нябыт. 

 

Страх вярзецца ў шкляным небе 

На адзін яшчэ віток: 

Зноў адзенуць зніч у зрэб'е, 

"Родны кут" і мой куток. 

      

   

          Выбары 

 
Урачыста у чыстым да дня 

Прачынаемся з песнямі рана, 

Каб злавіць на прынаду каня 

Прэтэндэнтам уежнага клана. 

 

Восень дорыць сп’яна дзівакам, 

Каравай, абяцанкай сагрэты, 

І шалее адкрыта ля крам 

Пад сто грам і дымок цыгарэты 

 

 Пасля выбараў 
 

Ад піярнай гарачкі 

Не даносяцца гукі. 

Той жа посах жабрацкі 

І у тыя жа  рукі.    

. На дэманстрацыі 
 

Салют Першамаю! 

Транспарантам, вясне! 

Як валы іх цягаем, 

(Не адмовішся, не) 

 

Ды яшчэ й са сцягамі 

З пяцікрылаю зоркаю, 

Ды яшчэ й за вугламі, 

Дзе, з нагоды, п’ем “горкую”. 

 

А салодзіць нам душу 

З хваль эфірных пірог: 

Шостай частачкі суша – 

І ўся нам, далібог. 

 

Ах, шкада, што так мала 

Трэба нам тут на свеце. 

Не магіліць апала 

Важакоў у Савеце. 

    

      

  Зарплата 
 

 Блісне светам ясным, 

Зарніцай любові 

Вецер лавеласны 

І лаві на слове. 

 

І зноў коціць склока  

Кола для фартуны, 

І ізноў галѐкай 

І хадзі пахмурны. 

  

 

   Сабака і бомж 

 
Душой Бобік не крывіў, 

    Верыў свята, 

Што ў сябра ў крыві 

    Кроў ад брата, 

І хваліў хвіліны міг, 

    Зніч удачы, 

І хваліў мацней другіх 

    Лѐс сабачы. 

              Самота 
 

Запалкаю чыркнуў - прачнулася рэха, 

І свет дапякае зласлівай ухмылкай. 

Пад дзіўнаю маскай вар’яцкага смеху 

Жыццѐ праняслося  прыгожай памылкай. 

 

Зноў душу вярэдзіць балотняя птушка, 

Драўнянаю трэскай скрыгочуць грахі 

Чырвонага свята з яхіднай мянушкай, 

Дзе так балабоняць пра люд дарагі. 

 

Па радыѐкропцы - замежная мова, 

Сваѐй не хапае - загналі ў катух. 

З патухлым запалкам вядзецца размова, 

Як быццам  жывы і яшчэ не патух. 

              

 

“Добраахвотныя”  

      ахвяраванні 
 

Пераелі вантробы, 

І не кінеш зірк коса, –  

Аднадзѐнны заробак 

Дзяруць з кожнага носа. 

 

Збор ідзе па загаду, 

Як было ўжо калісьці, 

Калі ўсе клялі ўладу 

Без асобай карысці. 

 

Для Радзімы не шкода–– 

І душу на алтар... 

 І пляце лухту згода... 

І збянтэжаны твар. 

 

І ўсѐ дабрачынна, 

І ўсѐ чэсць па чэсці... 

Не шкадуйце Айчыне 

Хлеб зароблены есці. 

       Лектар  
 

Бубніць   

                  балалаечна, доўга, 

Як кажуць ў народзе, - мудруе.    

З Аўганскай фастрыгаю доўгу 

Для хлопцаў шыкуецца збруя. 

 

Кінжальныя смерчы Аўгана... 

І страшная тайна спецгруза –  

Крывавая, чорная рана, 

Магільная рана Саюза.  

            

 

               Стукач 
                 

Чую загрыўкам тваѐ дыханне, 

Смяротным боллем, крыкам душы, 

Калі узімку шлеш на спатканне, 

Ці кажаш проста: “Ну, пабрашы”. 

 

Малюнкам райскім чаруеш вабна, 

Знічкаю клічаш на ўскрай зямлі, 

Дзе рукі ліжа чужая вапна 

І пагаворка: “Вось і прыйшлі”. 

 

 

       Безнадзейнасць 

 
На работу, што у рабства, 

Як штодня на расправу, 

Ды з тугой, каб дабрацца 

І кульнуць на халяву. 

 

Дух азяблы, здранцвелы, 

Без надзеі і мовы 

Бачыць чорнае белым, 

Хоць у пекла гатовы. 

 

Толькі недзе ў сутонні 

Пагудуць на пралікі 

Пасівелыя скроні 

І распятыя крыкі. 

   Пра нацыянальную ідэю 

 
Рукі не ўломкі і клѐку цесна, 

Думкі віруюць, будзяць званы... 

А можа доля з такога цеста, 

Што нарадзіла пасля вайны? 

 

Подых вандроўны трымціць надзеяй, 

На кволай хвалі, 

                            пакуль жыцця… 

Я ў Беларусі жыву ідэяй, 

Каб не згубіць яе  хаця. 

  

 

          Гродна 
      (з нагоды юбілею ) 

 

Абарыгенаў няма й чвэрці, 

Крыжы змагаюцца з іржой, 

Ну, а аб тых, хто ўцѐк ад смерці 

І памяць знікла за мяжой. 

 

З маркотнай долі жуда сцѐрта. 

Мо не было? А мо адкуль? 

Хаця б імя ў вянок  красворда 

І то задушана пакуль. 

 

Не толькі царскі ціск бязмерны 

Стагоддзяў схованы пад спудам, 

Але й разгул Савецкіх церняў, 

Што панаваў над нашым людам 

 

Ніхто не ўспомніў, не заўважыў. 

Няўжо прапаў народ зямлі? 

Мой любы край, а хто ж нам скажа, 

Адкрые праўду і калі? 

    Апошні шлях  
 

Лепшы ды з лепшых  ад вертыкалі, 

Самы паслушны з жалезных кадраў. 

Кажуць, што ў бытнасць яго не кралі, 

А можа толькі ўсѐ за кадрам? 

 

У чорным смутку нябеснай кары 

Ахова краю ўздоўж гасцінца 

Хавае постаць дзржаўнай мары, 

Якая доўга нам будзе сніцца. 

 

Узнагароды – на сотню метраў, 

Нясуць дзяўчаткі ў радах калоны, 

А колькі важных дзяржаўных мэтраў, 

Якім нячутна шле люд праклѐны? 

 

Апошні лідэр маѐй эпохі, 

Каваль бяды, ратай адчаю, 

Як чалавека і шкода трохі–– 

Лепшы не будзе і не чакаю. 

 

 
 

 

         Без выбару 
 

Не скажу, што век найлепшы, 

А калі ѐн быў другі? 

Век ад сонейка аслепшы, 

Паўтараючы кругі. 

 

Той жа дух і з той жа стайні, 

Не прабіцца цераз гаць 

І заўсѐды нехта крайні, 

Калі трэба пакараць. 

 

 Страх вярзецца ў шкляным небе 

На адзін яшчэ віток, 

Што адзенуць зноў у зрэб’е, 

Родны кут і мой куток. 

Таямніча шэпча вецер     
 

 
    Незнаѐмка 
 

Апаіла зеллем, 

Заўладала снамі... 

Будні і нядзелі 

Жыву толькі вамі. 

 

Гронкамі палае 

Вераснѐвы ранак 

На арэлях раю 

Вашых абяцанак. 

 

Шукаю дарожку 

Да вашай усмешкі, 

Як пчала абножку 

Там, дзе кветак рэшткі. 

 
  

      Флірт 
 

Позірк кажа хутчэй, 

А магла б і сказаць: 

“Ты не стой ля дзвярэй 

І не трэба маўчаць”. 

 

І хвіліны, як вечнасць 

Тайн жаночай прыроды 

Няўрымсліва сведчаць 

Абяцанкаю згоды. 

 

Вусны вабна смяюцца... 

Прэч настырнасць ганю, 

Каб абняць, дакрануцца... 

Паўза доўжыць гульню. 

      Хуткасць 
 

Ні белае сонца, 

Ні пеўня карона, 

То стужкай бясконцай 

Ляціць луг шалѐна, 

 

І міг для іспыту 

На сілу і шустрасць, 

І колер блакіту – 

Насустрач, насустрач... 

 

І толькі ў экстазе 

Звініць, бы струною, 

Свіст ветру фантазій 

Над галавою. 

   

 

         Ранкам 
 

У світальным бляску хата, 

Як пярына аблачын, 

Ў танцы кружыць зухавата 

Спеўнай раніцы пачын. 

 

Пералівам срэбным, тонкім 

Ён лунае да нябѐс 

І вясѐлай песняй звонкай 

Для душы цяпло прынѐс. 

 

Таямніча шэпча вецер: 

“Гэта толькі паміж намі – 

Не ўсе на гэтым свеце 

Хлеб свой бачаць пад нагамі”. 

 

 

  У грыбным лесе 
 

Падае, кружыцца ліст 

У танцах асенняга балю, 

Вецер, бы той гарманіст, 

Ловіць мажорную хвалю. 

 

Ціхая споведзь зямлі, 

Водар грыбнога настрою, 

Сцежкай мяне павялі, 

Нібы ў абдымкі з табою. 

* * * 
 

Як дзіўна ўсѐ на гэтым свеце: 

Вясенні ранак і зара, 
І клѐн стары губляе вецце, 

І сон не лезе, а пара. 

 

І грэшнай думкі не дагоніш – 

Зляціць, бы ластаўка з гнязда, – 

І за прыбыткам след  пагоні, 

І носьбіт вечнасці –  вада. 

 

І першы колер пазалоты 

Ў асеннім танцы за акном, 

І расстаецца неахвотна 

Падушка з цѐпленькім катом. 

 

 

 

              *  *   * 
 

Ты помніш жыта на узгорку 

І веццем высланую сцежку, 

Як загадала ты на зорку 

Пад таямнічую усмешку? 

 

Я з той пары заложнік зорак, 

А шчасця большага не знаю, 

Калі выходжу на падворак 

І тую зорачку шукаю. 

 

 

          *  *  * 
 

Я не сплю і ноч не спіць, 

Сее пацярухай, 

Белы конік мой ляціць 

Ўпрочкі з былой скрухай. 

 

Медны  месяц у акне 

З выслоўяў крылатых 

Накідаў бурштыну мне 

Ў кубачак з гарбатай. 

   
Не сумую па вясне  

Юнага запалу, 

Бо не вечны – мільгане, 

Як і я – памалу. 

    Круглая дата 
 

Не здзьмухнуць пыл дарог, 

Пасівелыя скроні... 

Толькі нам шэпча Бог 

Мройным ветрам пагоні. 

 

Прабачэння любоў 

І багатая восень, 

І ў цэйтноце без слоў 

Таямнічая просінь. 

 

І сурочыць не нам 

З хвастом знічка над намі. 

Я свой скарб не аддам 

Для зімы з бізунамі. 

 

Ў танцы восеньскі ліст... 

На арэлях дзень новы, 

Каб пачуць ветру свіст –– 

Незямны, каляровы. 

 

Крылы чуюць вясну, 

Вястун зімкі далѐка, 

З беласнежнага сну 

Абуджаеецца клѐкат. 

 

Я душой не крыўлю, 

Лячу песняй наперад, 

Зніч хвіліны лаўлю 

І ўтаймоўваю верад. 

 

 Мой палѐт без маны –– 

З лебядзінай санаты, 

Сэрца будзяць званы 

Круглай з помпаю даты. 

   Нараджэнне ўнучкі 
 

З надзей, чакання  доўгі крос 

Закончыўся шчасліва. 

Стаю, ў зямельку нібы ўрос, 

Дзіўлюся, як на дзіва. 

 

Не зразумець парыў душы 

За таямнічым кругам, 

Хоць варушы, не варушы 

Генэтыку, як плугам. 

 

Бы на прадвесці час вясны, 

Яшчэ спавіты крылы, 

А з каляровых фарбаў сны 

Малююць вобраз мілы. 

 

За бусла кодаваю ніць 

Дзяржуся, як за крэсла, 

Каб шлях у вечнасць паўтарыць, 

Каб зноў душа ўваскрэсла. 

 

 

      *   *   * 
 

Я табе не патрэбны: 

Ты адна і адна, 

І кілішак (не срэбны) 

Кожны п’е свой да дна. 

 

У суквецці прыгожа 

Льецца барваю медзь, 

Ды шкада, што не можа 

Яна сэрца сагрэць. 

 

На шляхах адзінокіх 

Зорка падае угрунь, 

Ад пачуццяў высокіх 

Не хвалюецца рунь. 

 

Пагадай мне, рамонак! 

Хто ж у памяці сцѐр, 

З арабінавых гронак 

Незабыўны касцѐр? 

 

Неўтамоўнасцю смажыць 

Недамоўленасць слоў, 

Сплаў экспрэсіі з сажай... 

А мо гэта любоў? 

           *  *  * 
 

І не нам блакіт мрояў, 

Дзьмухаўцоў пазалота... 

Злыдзень планы расстроіў, 

Дапякае згрызота. 

 

Шчабятанне і клѐкат 

Не для нашай бярозкі... 

Разнѐс вецер далѐка 

Аб табе пагалоскі. 

 

Сцежкі больш не прастую 

Да цябе – дарагія... 

Цябе, пэўна, пястуюць, 

Лашчаць рукі другія. 

 

 

 

          

        *   *   * 
 

Імжысты лѐс у промнях сноў 

На долю выпаў, бы адзіны, 

І абтрасае зноў і зноў 

Мне з неба шэрыя гадзіны. 

 

Бруіцца полымя з віцін. 

На вальцы просіцца сумненне. 

Стаю на ростанях. Адзін. 

І грош скупы ў суцяшэнне. 

 

 

      Выйсце 

 
І вятрыска з голых крон 

Не страсае лісце. 

Не палезу на ражон –– 

Ў спрэчцы няма выйсця. 

 

І прыму прытворства губ, 

І арла, і рэшку, 

А пяшчот тваіх прысуд 

Куплю за ўсмешку. 

 

І прыму пірог для нас  

Неладоў і згоды,   

І масток, які якраз 

Бліснуў, бы з нагоды.  

         Гадзіннік 
 

Вымярае час да скону, 

А яшчэ вядзе адлік: 

Ці набіў твой плуг аскому? 

Ці адчаю рваўся крык? 

 

Якой ніткай ў блудным небе 

Вышываў да шчасця шлях? 

Быў фундатарам для глебы, 

Ці мо толькі – у гасцях? 

 

Колькі раз на п’янай строме 

Рваўся ў “рай” з зямных пакут 

І ці чуў пасля у стоме: 

Для чаго жывеш ты тут? 

 

 

     Мая рачулка 
 

Ссівелі думкі ўзнѐслых мрояў, 

Настрой змагаецца з іржой 

І час збуцвеў былых устояў, 

І хвост твой сѐння за мяжой. 

 

У сінім небе клін тужлівы 

І пошчак светлы жаўрука, 

І, як даўней, немітусліва 

Чакае зноў цябе рака, 

 

То з пераліваў залацістых, 

То з ціхай завадзі, кустоў... 

І грэе душу водар чысты 

З надзеяй жыць да ста гадоў. 

На бурапеннай хвалі 
 

                    

 

     * * *                     

 

Ізноў за грошы “інтэлекты”, 

Як у застойны час пакут, 

Ключом адкрыюць запаветным 

Дарогу ў рай сабе і тут. 

 

Без грошай, кажуць, не праб’ешся 

Пакуль на іх пануе попыт... 

О, родны кут, куды нясешся, 

Хто купіць твой уласны вопыт? 

 

 

             *  *  * 
 

Зоркі гаслі да стрэчы са светам, 

А мы, з галавою набок, 

Шапталі малітвы паэтам, 

Якіх яднаў з чортам зарок. 

 

Хачу быць не блуднай авечкай 

У краю, пры чыстым абрусе, 

Як толькі дазволіш – са свечкай 

І я за цябе памалюся. 

 

             

*  *  *            
 

Калі замала і не хапае 

Грошай ахвярных на паратунак, 

Бяды прычыну тады шукаем 

У чорным пекле уласных думак. 

 

Песні і скаргі чарней, чым сажа, 

Дзе  не хапае апошняй болькі, 

Толькі чамусьці ніхто не кажа, 

Што не хапае розуму толькі. 

  Вяртанне Айчыны 
 

Душа рвецца ў сузор’е, высока, 

Утрапѐна мацнее  ўздым: 

Тая ж рэчка і луг сінявокі, 

Калі быў я яшчэ маладым. 

 

Вершаваным радком вабіць хата, 

Роснай сцежкай –  ўлонне бяроз, 

І смяецца мне клѐн вінавата, 

Што даўно ўжо мяне перарос. 

 

Спеўным подыхам  гоман птушыны 

Абласкаў пасівелыя скроні, 

Сум з далѐкай і доўгай Айчыны, 

Што ў снах апякаў так далоні. 

 

 

     Дзень вызвалення   
         

І хлеб, і соль, і крык душы, 

Смяротным болем: “Вызваленне”. 

Як не старайся і крычы, 

А гэта наша пакаленне: 

 

Без каранѐў, на жаль, даўно 

І памяць, нібыта, збуцьвела, 

Бо кветкі радасці адно 

Цвітуць ў натоўпе ашалела. 

 

А вызваліцель з медалѐм, 

І з ветру ўмее віць вяроўкі, 

І так цікава, белым днѐм, 

Пяшчотна, з пошчакам салоўкі. 

 

І ні паўслова пра пятлю 

Калгаснай дзейнасці, Гулагі, 

І ні паўслова пра зямлю 

Няўдзячнай Венгрыі і Прагі, 

 

Пра жахі страшных Курапат, 

А на Смаленшчыне – Катыні, 

Пра ўсѐ, што здзейсніў лепшы брат, 

Калі прыйшоў у край наш сіні. 

 

Пра высяленцаў з родных хат, 

Як без труны зямлю касцілі, 

Калі і дзе схаваўся кат, 

І ўсѐ такое ў гэтым стылі. 

      Каля помніка загінуўшым 

       у Вялікай Айчыннай вайне 
 

Прабачце, ахвяры, кажу Вам без злосці, 

Прабачце, ахвяры, былой дыктатуры, 

За Вашы святыя, бязвінныя косці 

З жывога дыктатара драў бы дзве скуры. 

 

Дзе ж памяць укладу мінулых эпох: 

З пустымі вачніцамі замкам, 

І тым, хто загінуў за родны парог, 

І іх бессмяротным астанкам? 

 

 

 

               Катынь 
 

Чырвоны знак, страшэнны крыж... 

А жыць так хочацца на свеце. 

––Ну, што, браток, чаго маўчыш, 

Пра што напішаш ты ў газеце? 

 

Пякельнай постаці рука 

Не задрыжыць, не завіхляе, 

А смерць, зляцеўшая з курка, 

 Адна пра гэта толькі знае? 

 

І што адыдуць у нябыт 

Чужыя сны, чужыя мары, 

Смаленскай ночы краявід 

Схавае вырадкаў ахвяры? 

 

 

          * * * 
           

 Плацяць немцы за рабскую працу... 

Ці ж у Расіі  яе не было? 

Толькі ж дурань захоча старацца 

Паказаць і грахі на табло. 

 

Спадкаемец жуды для гарбатых, 

Што у пекле імперскім гарэлі , 

Сѐння лічыць ахвярныя раты, 

Што ад немца дасталі яўрэі. 

    Магілѐускі шлях 
 

З бомбаю немец іх не палохаў – 

Крывавы Захад, не лепшы Усход, 

У сорак першым, як на Галгофу, 

Брыў з Магілѐўскай турмы народ. 

 

Не проста злодзей – вораг народа, 

Якіх у краі хоць гаць гаці, 

Яшчэ й заходні, яшчэ й з нагоды, 

Каб прыстраляцца ў цені з касцьмі. 

 

Бабы, мужчыны просяць ратунку 

У Божай маці ад супастата... 

На  Магілѐўска-усходнім кірунку 

Здае экзамен любоў да брата. 

 

Спякотны поўдзень. І міг дрыготкі – 

Яшчэ хвіліна  і парыш косці. 

І з кожным крокам выстрал кароткі, 

Пасля кантрольны... Ізноў кагосьці... 

                  

Трупы, як шпалы, уздоўж гасцінца, 

Калі паставіць, то будзе плот, 

І больш ніколі ім не прысніцца 

Шлях Магілѐўскі наадварот. 

 
       

     Ветэран заградатрада 
 

Жывы з жывых, не парыць косці, 

І кветкі носіць на курган, 

І пра вайну раскажа штосьці, 

Як паважаны ветэран. 

 Пасля другога прышэсця саветаў: 

 

  1. Аблава на “бандыцкую” вѐску 
 

Праз поле крадзецца поўнач, 

Няўлоўна, як воўк лахматы, 

Страхі адчаю поўняць 

Сабачыя енкі ля хаты. 

 

Спагадны лазняк ускрай балота 

Адзеўся ў цемень паволі, 

Сабой засланіўшы, як плотам, 

Скалелых людзей у наваколлі. 

 

Заплакалі рэчкі сівыя 

Смяротна-цяжкімі грахамі. 

Сабакі заходзяцца, выюць 

І плацяць за жахі гарбамі. 

 

А зоркі, бы зірк ваўчанят, 

Свідруюць халодную воду 

Студзѐных, азяблых каляд, 

З надзеяй на шчасце народу. 

.............................................. 

 

Аб вѐсачцы, з памяці сцѐртай, 

І сѐння завеса сакрэту: 

Як лапай жалезнай і цвѐрдай 

Зжывалі “бандытаў” са свету. 

 

 

 

  2. І мутна-зялѐныя вочы 
 

Пяшчотная постаць трасцінкі 

Гуляла ў водары дзьмушак –– 

Семнаццаць гадкоў для дзяўчынкі 

Ляцелі пад водгукі птушак. 

 

Гарэзлівы голас, як пошчак, 

Яе упрыгожваў  арэлі, 

Спаднічку з карункавай прошвай, 

І вочкі, што страсцю гарэлі. 

 

На першую мару спаткання 

Глядзелі даверліва вочы: 

Прыйшло да дзяўчыны каханне  

Пад спеў салаўя да паўночы. 

Калі алтары у аздобе, 

А людзі ідуць памаліцца, 

Служака пры зорцы на лобе 

Прыйшоў ў гэту хату напіцца... 

........................................... 

Саветам пра здзекі Саветаў 

Вачэй не адкрыеш, як карту, 

Не скажа й дзяўчына пра гэта, 

Што стала ахвяраю гвалту. 

 

Не скажуць і чорныя раны, 

І мутна-зялѐныя вочы, 

Дзе знік той адзіны, абраны 

Яе улюбѐнец дзявочы. 

 

 

       *  * * 
           

Дзе не ўлезла чума 

Пад карычневым сцягам, 

Завітала турма 

З няўтольнаю смагай. 

 

Адзічэлыя смерчы 

Незацугленай Азіі 

Акрылілі жах смерці 

І чырвонай інвазіі. 

 

Не краіна – анклаў, 

Дзе бізун камандзірскі 

І ў зямельку люд гнаў, 

І ў холад сібірскі, 

 

Дзе жылі груганы, 

Дзе знікалі з канцамі, 

Дзе не знала труны  

Нават скура з касцямі. 

Вызваленае жыта 

 
У паклоне – гасцінна, 

Запрашае нібыта. 

Уздоўж старога гасцінца 

Гаспадарскае жыта. 

 

Колас тлусты, багаты, 

Не з маной абяцанкі, 

А пад вечар салдаты, 

І кацюшы, і танкі. 

 

Дзень, ці два пастаялі – 

І на Захад, праз жыта... 

Лязгам жудаснай сталі 

Сэрца цалкам разбіта. 

 

Здратаванае поле– 

Голад просіцца ў сенцы 

На прасцягах патолі 

У чырвонай сукенцы. 

 

А дзяньком перад гэтым 

Тут грымеў склюд фашыста, 

Загубіўшы паўсвету, 

А кагосьці й начыста. 

 

На скалечаных гонях 

Агрызаўся і бахаў, 

Але ж жыта ў далонях 

Гладзіў доўга і плакаў. 

 

 

             *  * * 
               

 Няўжо ўсіх Сталін пакараў, 

Няўжо адзін усіх ухлопаў? 

Згнаіў, змарозіў,пастраляў 

Няўжо адзін і без халопаў? 

 

У немцаў недзе паўкраіны 

Знайшлі тых злыдняў у час рахубы, 

А ў нас і знаку ў каляіне 

Няма за Сталінскія згубы. 

 

Ну, а пасля, пасля вайны, 

Як кажуць людзі, дай ты рады, 

Хто б кіраваў – каб не яны – 

Рукой жалезнаю з пасады.      



 

23 

 

           Акавец 

 
Два чорныя цені блукаюць 

Ад скроняў паўзуць да гартані, 

Надзею з сабой забіраюць 

Туды, дзе не бачна вяртання. 

 

Як меч, адзвінеўшы Дамоклаў, 

Абмыты пякучай слязою, 

Шчацінне набухла, намокла, 

Тапырыцца прыказкай злою 

 

Час цікае глуха, пустынна, 

Звярае хвіліны з Масквою: 

“Бандыцкая постаць павінна 

Ўмыцца сваѐю крывѐю”. 

 

У небе пад чорнаю хмарай 

Жураўлік адсталы курлыкаў. 

У роспачным крыку, ахвярна, 

Сяброў адлятаючых клікаў. 

 

 

      Жалезны Фелікс 
 

Па сѐнняшніх мерках – жывы рэкіцір: 

Не знаў ні навукі, ні бруднага поту, 

Ў семнаццаць адзеў рабаўнічы мундзір 

І гэта лічыў за работу. 

 

Ў злачынных групоўках зусім не лайдак –  

Яскравая постаць увішнага кола, 

Па сѐнняшніх мерках, сказалі б, – важак 

І боль галаўны ў Інтерпола. 

 

Ад прыцемкаў першых да зорных гадоў 

Ні дня не правѐў на рабоце 

Пакуль не удаўся найлепшы улоў, 

Ажно у семнаццатым годзе. 

 Аб ролі І.В.Сталіна 

   ў развязванні Другой 

  сусветнай вайны. 

     (па Сувораву) 

 
Каб баяўся навалы, 

Воўчай жудаснай шкуры– 

Мураваў бы на стала 

Збудаванні ад буры, 

 

Як было ўжо нарэшце 

Пад Масквой, Ленінградам, 

Дзе не здолеў пралезці 

Вораг шпаркім парадам. 

 

Недзе там, за Масквою, 

А не ў немца пад дахам, 

Каваў цяжкую зброю, 

Вочы поўнячы страхам. 

 

Даў жыццѐ самалѐтам, 

І найлепшым гарматам, 

Пужаў ворага дотам, 

Ды ў жалезе салдатам. 

 

Толькі ж гэта не трэба, 

Калі мрояцца далі, 

Агонь з  чыстага неба 

Самалѐтаў і сталі, 

   

 

Як у жніўні з Японіяй, 

Дзе камандаваў Жукаў, 

Дзе японцаў ў агоніі 

За нядзелю адстукаў. 

 

Многа лет і задарма 

Капаў яму для немца–– 

У краіне ахвярна  

Працаваў свой Асвенцім, 

 

На шырокую ногу, 

Ды з ваенным размахам 

І каваў Перамогу 

Рабскай працай і страхам. 

Ўсѐ рабілася з верай: 

У імгненнасць маланкі, 

У рашучыя меры, 

І у хуткія танкі. 

 

Пад ружжом пяць мільѐнаў 

І страляюць не шротам, 

Нават Гітлер шалѐны 

Не меў столькі пад ботам. 

 

Быў, напэўна, не кволы 

Калі верыць ў гавэнду? 

“Што разбіты і голы 

Ў першых днях і дашчэнту”. 

 

Тады як падлічыць 

Ўсе агрызкі знямогі? 

Чым хапіла здабыць 

Страшны сцяг Перамогі? 

 

І якая ж армада 

Ў сорак першым грымела? 

І чаму была здрада? 

Абарона здранцвела? 

 

Пішуць многа аб гэтым 

Ў нашай прозе і вершах, 

А што Сталін з імпэтам 

Не паспеў стукнуць першы– 

 

Ні сягоння, ні ўчора, 

Ні здагадак, ні гуку, 

Толькі крыху Сувораў 

Штосьці капнуў у друку. 

             Масакра 
 (Ашмянскі касцѐл, 1863 год) 

       

Не чакаў такой нядолі 

Каліноўскага крыж цяжкі – 

Загуляў, як вецер  поля, 

Свіст Расійскай спрытнай  шашкі. 

 

За ярмо, пакуты, церні, 

Што спляла для іх імперыя, 

На людзях свой гнеў бязмерны 

Вымяшчае войска шэрае: 

 

На штыках (крывавай сцэны) 

Немаўлятак голас дзікі, 

Аб святыя б’юцца сцены 

Недарэзаныя крыкі. 

 

Ды з агоніяй балючай, 

Як у бездань, тонуць гукі, 

Дзе крываваю  анучай 

Выцірае воін рукі. 

     

 

      Каля помніка Траўгутту 
 

О, памяць людская, – карэнне зямлі, 

Мае і твае ў чыстым полі, 

Скажы, калі ласка, ці ўспомніш калі 

Аб нашай загубленай волі? 

 

Ці ўспомніш, як Траўгутт злажыў на алтар 

Жыццѐ за свабоду пад сонцам, 

Якія нѐс думкі з расквечаных мар, 

Як верыў ў Радзіму бясконца? 

 

Люцыпарам кветкі і памяць ў вянках... 

За тое, што лѐс здратавалі? 

Што нашых сыноў маюць кроў на руках? 

А можа і праўда, што быдлам мы сталі? 

Зямля 
 

Бяздомная, бясхатняя, 

Ні воза, ні кала, 

Хоць самаю астатняю 

Ніколі не была. 

 

Блукае бесхрыбетная 

Усѐ жыццѐ паміж... 

Сірочая, бяздзетная, 

Валочачы свой крыж. 

 

 

      Меліярацыя 
 

Вярэдзіць розум баразна, 

Мо за рубель, ці аплявуху, 

Шукаем вабнасці  руна, 

А пажынаем толькі скруху. 

 

Праз морак, сквар, нягеглы клѐк 

Святая мудрасць не праб’ецца – 

Жаданне бачыцца здалѐк, 

А вынік с фігаю смяецца . 

 

 

  Гарадская  звалка 

 

Ні за дровы, ні за газ... 

І жытло тут дарма, 

І падаткаў цяжкі прас  

Не гняце, як карма. 

 

І каўбаска, і рулет, 

І любая рыба, 

І размовы тэт на тэт, 

І любоў на выбар. 

 

Летам – ягадкі, цяплынь... 

А народ! Закваскі! 

Які тут (як вокам кінь) 

Жыве з панскай ласкі. 

 

Кіну хату і пайду 

Там, дзе люд з наварам, 

Дзе не трэба пра яду 

Клапаціцца марам. 

        *  * * 
       

Занядбалая пожня, 

Мо зубоў скрыгітанне? 

Таямнічая поўня, 

Як адказ на пытанне: 

 

І пра водгукі славы, 

І жыццѐ ў асалодзе... 

І слаўцо для забавы: 

“Памяркоўныя, 

                         ў згодзе”. 

            

 

 

    Ментальнасць 
 

Таптаў зямлю Захад, 

Тапталі з Усходу 

І неба не дахам 

Спрыяла народу. 

 

Адсюль і  ментальнасць, 

Асобая постаць – 

Пад знакам знішчальным 

Не ходзіцца проста. 

 

   

        *  *  * 
 

Разлічыцца спаўна 

Бязмен людской удачы 

З тым, хто начлежнік дна 

І даць не можа здачы. 

 

 

    *  *  * 
 

Сцерагуся  п’яніц, 

Ў непітушчых – позы, 

І таго, хто пляміць 

Боскае цвярозы. 

 

Ды даўлюся воляй 

Там, дзе й клѐк не чуе, 

Як жабрацкай доляй 

Край людзей частуе. 

           Моладзь 
 

Зірнуўшы на  нашу свабоду, 

На свет паглядзеўшы іначай, 

Смяюцца з бацькоў за іх згоду 

Ў сяброўстве жыць з доляй сабачай. 

 

Гулліва на Захад імкнуцца 

Ў адкрытыя дзверы наўсцяж, 

Дзе нітачкі часу не рвуцца, 

Дзе і дух, як гавораць, не наш. 

 

Не хочуць чакаць лепшай долі, 

Ды й жыць па-бацькоўску, дарэчы, 

І слухаць, як вецер у полі. 

Здароваму сэнсу пярэчыць. 

 

Гляжу на іх ветразь жадання, 

Зіхоткі і зыркі агонь 

І веру, што болей не стане 

На шчасце запрэжаны конь. 

 

 

   

          Матывы  

  Чачэнскай шахідкі 
 

Можа мала інтэлекту, 

Ці дапѐк пакуты боль, 

Ці святло ў вачах паблекла 

На адпушчаную роль? 

 

За ідэю, ці правіннасць, 

А мо проста за даўгі? 

За распятую краіну?  

Ці за кут свой дарагі? 

 

 

  Постсавецкая прастора 

 
Дачакаліся дня, 

Дачакаліся часу: 

Вецер сеў на каня, 

Злодзей ўзяўся за касу. 

 

Ява жудаснай казкі 

Б’ецца ў вогнішчы краю. 

Час заўсѐды быў цяжкі. 

Будзе лепшы? Не знаю. 

            Мода 
                

Няма тайны, насцеж дзверы 

І сакрэтнасць без сарочкі, 

Без чаго свет больш чым шэры, 

Без чаго бягуць упрочкі. 

 

І прапаў агонь гуллівы 

Зграбных ножак і страсцей 

І спаднічкі гаварлівай, 

Летняй ночкі карацей. 

 

 

       Мабільнікі 
 

Адкрытым тэкстам на ўвесь аўтобус! – 

Тайнае – яўна і не схаваць:  

І пра каханне, і пра вантробы, 

І хто сягодня з кім будзе спаць. 

 

Сакрэт раздзеўся – галей нудыста. 

І ўсе навіны амаль з калѐс – 

То больш інтымна, то больш празрыста, 

А нехта толькі сабе пад нос. 

 

Гудуць, нясуцца, пачуўшы волю, 

І не схавацца, і не ўцячы 

Ад перазвону у наваколлі, 

І ўсѐ бясплатна, толькі сачы. 

 

 

          Сэканд хэнд 
 

Патурае ссівелая скронь 

Хмарным думкам на схіле адчаю... 

Давай, дарагая, далонь 

Ідзѐм у сэканд хэнд – пагадаю. 

 

    

       Навіны 
 

Ізноў не дае заснуць 

Вецер крывавай згубы: 

Дзе і куды нас вядуць? – 

Шматкроп’ем адстукваюць зубы. 

   Рэклама 
 

…І ў грыву, і ў хвост 

Па аглоблях пугай – 

Паміж гандлем з намі мост  

Ад Дняпра  да Буга. 

 

Ловіць рыбку невад мар. 

Зацуглялі сорам. 

А назойлівы навар 

Дабівае зморам 

 

І з кап’ѐм наперавес 

Лезе у вантробы... 

Даканаў людзеѐ прагрэс 

Болей, чым  хваробы. 

 

  

   На тым свеце 

 
Там позняя восень 

Цалуецца з траўнем, 

Там хлеба не просяць 

З сявенькаю даўняй; 

 

Там бляск святлафораў 

На хвалях мінорных 

Калышацца морам 

Для белых і чорных; 

 

Там водар рамонку, 

Азѐрная роўнядзь, 

Там душы спрасонку 

Жах страху не поўняць. 

 

Не знаюць наслання, 

Слядоў галавешкі, 

І толькі спатканне 

З раднѐю – без сцежкі. 

 

Каб там жылі ў скрусе, 

Глядзелі праз краты – 

Хто-небудзь вярнуўся, 

Уцѐк бы дахаты. 

   Для душы 

 
А колькі ж ѐй трэба: 

Уцех, асалоды, 

Сучаснага крэда, 

Сучаснае моды? 

 

Душа ў сабакі, 

І панскай пароды... 

Штодня дзесь прысмакі 

І толькі – з нагоды. 

 

Не знае мо меру 

З біблейскіх вытокаў, 

Ці робіць кар’еру, 

З зайздрослівым вокам?  

 

 

       Амерыка 
 

Шукае зладзеяў Сусвету, 

А нішчыць нявінных людзей... 

Мо страціла прышласці мэту 

Пасля вераснѐўскіх* падзей? 

 

Сусветныя звадкі не вучаць 

Дурных і разумных наўзбоч. 

Ізноў пад крывавай анучай 

Дрыжыць беззаганая ноч.     

 

Маральныя хібы ўстояў 

Вярэдзяць застойную кроў... 

І толькі сам-насам з сабою 

Гаворыць людская любоў. 

 

*11 верасня  2001 года – 

 разбурэнне ў Нью-Йорку   

 гандлѐвага цэнтра . 

 

 

            Чалавек 
 

Пагарда, зайздрасць – як дабро, 

Чарвяк зладзейства точыць душу... 

Нашто ж , мой Божа, гэта зло 

Ты ўзяў і выпусціў на сушу? 

       *   *   * 
 

Свет з грахом назаўжды 

Пад праменнем астральным. 

 Зямлю мыюць дажджы, 

Стаўшы нібыта пральняй. 

 

І не могуць дажджы 

Адмыць подласць ад страху, 

Калі хочацца жыць, 

Калі цягнуць на плаху. 

 

 

     З Богам 

 

Шукайце Боскую мараль, 

Вялікую, узнѐслую, 

Дзе чалавек сабе каваль, 

Куе жыццѐ дзівоснае. 

 

Дзе Бог і Вера, як Любоў, 

Не тол ькі ў сценах храмаў, 

Дзе ад ссівелых, простых слоў 

Загойваюцца раны. 

 

Дзе Бог, як  сімвал нашых дум 

Ў добро і шчасце людзям, 

Каб не тварылі здзек і глум... 

Тагды і з Богам будзем. 

 

  

  Кармушка 

 

У кожнага  кармушка. 

І корміць, і  люляе, 

І нават хціўцаў слушнасць 

Сваю кармушку мае. 

 

Ніхто на забароны 

Не ўзяў у Бога вэксаль: 

Ад носьбіта кароны 

Да члена сям’і Рэкса. 

 

Ў пашане не ўзаемнасць, 

Спагада не да твару... 

З кармушкаю прыемна – 

Любую здзейсніш мару. 

        Час 
 

Час зямлі андарачнай 

Даўніною у’ецца, 

Пахне бульбачкай смачнай, 

Са здабыткаў смяецца. 

 

Час вушэй пад дзьвярыма 

 І зачыненай клеткі, 

Калі больш, чым магчыма, 

Быў данос ад суседкі. 

 

Час абложных паперак 

З вачыма у вечнасць 

І знявечанай веры 

У дабро і сардэчнасць, 

 

Змоваў тайных у Брэсце, 

Дагавораў і пактаў, 

Без сакрэтаў нарэшце 

І, на жаль, пасля фактаў. 

 

Час накручвае стрэлкі, 

Лапай змрочнай скрабецца, 

Пяруновай стралою 

І ў нашчадкаў  увап’ецца. 

 

 

         

      Сіроты 
 

Пры бацьках, пры жывых, 

Пры жывых у краіне!.. 

З глузду з’едзе і слых, 

Воўк ад страху астыне. 

 

І адкуль такі здзек – 

Не ад Бога дзівацтва? 

І нашто чалавек 

Чалавекам стаў звацца? 

         Вера 
 

Крыштальна-хрустальны 

Званочак над намі, 

З праменнем астральным, 

З прарочымі снамі, 

З цярністай дарогай, 

З крыжовай, магчыма, 

Дзе жыць трэба з Богам – 

Жывуць жа з грашыма. 

 

 

         Чытаю неба 

 

Ў шалѐным руху час застыў: 

Зусім другое вымярэнне, 

Дзе шлях не з меркаю вярсты, 

А вечнасцсь сціснута ў імгненне, 

 

Дзе штосьці рвецца і ляціць 

Агрызкам дзікай, страшнай сілы, 

Мільярды лет святло дрыжыць 

Да нас з той бездані-магілы. 

 

Імгненнасць часу, лѐс пакут 

Трымцяць у шкляным небе, 

Дзе толькі нам цяпер і тут  

Сумуецца аб хлебе. 

 

 

   Апошні дзень 

       з мамай 
 

Няўжо не прыкмеціць 

Праменьчык святла, 

Што ў зрэнкі не свеціць, 

Пагас і няма? 

 

І толькі пясочак. 

Няхай будзе пухам. 

І дзень, як званочак, 

Апошні над вухам. 

 

Калючыя ружы 

Зімовага сну 

З бязлітаснай сцюжы 

Не вернуць вясну. 

           На еўрабачанні 
 

Спявае дзўчынка маѐй Беларусі, 

Спявае дзяўчынка і славіць наш край – 

І радасці слѐзы, і памяць у скрусе 

За доўгую восень, застой і адчай, 

 

Калі ў цеснай клетцы салоўкі сядзелі, 

Ніхто й не пытаўся  за што і чаму, 

Калі рагаталі на чумным вяселлі, 

Хвалілі краіну – народаў турму. 

 

На волю, бы ў вырай, ляціць наша песня 

І чуе Варшава, Мадрыд і Парыж: 
“Мы разам, мы з вамі, мы разам нарэшце, 

У цэнтры Еўропы, як кажуць, паміж”. 

 

Зацугляным думкам расправілі крылы: 

Спявае дзяўчынка і славіць наш край. 

О, Божанька родны, і добры, і мілы 

Застоем стагоддзяў хоць зноў не карай. 

   

   

        *  *  * 
         

Сардэчны боль і боль дарог – 

Стамлѐннасці падранак, 

Малітвай скрушнаю пралѐг 

У вераснѐвы ранак. 

 

Варушаць вуснамі наўздзіў 

Былых прыгодаў думкі, 

Калі пад вокнамі хадзіў, 

 Каб завязаць стасункі. 

 

Парог прагнуўся без віны, 

А галасісты гоман 

Дзявочым смехам з даўніны 

Панѐс на хвалях Нѐман. 

 

Прысеў на скроні голуб дня, 

Збянтэжаны з памылак: 

Жыццѐ –– хвіліна бы адна 

І тая, як абмылак. 

         Шчасце 
Не думаць пра восень 

Няскончанай песні – 

Што ў неба запросяць 

Яшчэ напрадвесні. 

 

Не ждаць на каханне – 

Ўлюбіцца адразу, 

Дзе многа пытанняў 

І ўсе без адказу. 

 

Не думаць аб сексе, 

Не думаць пра грошы, 

Не думаць пра вэксаль, 

Якім агарошаць. 

 

Не думаць пра знічку 

Прагнозаў для долі, 

Што лепш мець сінічку 

З падтэкстам даволі. 

 

Не думаць, што ў дзетак 

Не здзейснена мэта, 

Што нельга больш гэтак 

Крыж несці аскета. 

 

Не спаць ад падкопу 

Руплівых не ў меру... 

Не быць антылопай 

Патрэбнаю мэру. 

 

Не жыць па загадах 

І з панскае ласкі, 

Дзе плѐн для парадаў, 

Дзе носяць усе маскі, 

 

Дзе ў мэтах здзяйснення  

Загадаў – загады 

Ў мясцовым адзенні 

Мясцовай улады. 

 

Дзе лоб разбіваюць, 

Каб дурню маліцца. 

Нармальных мяняюць 

На выскачку-шпіцля. 

 

Не думаць, не думаць... 

Аб чым яшчэ можна? 

Каб Свет быў разумны, 

Каб люд жыў заможна... 

            *  *  * 
 

Не навучыўся яшчэ прасіць, 

Хоць доўга мне скуру дубілі: 

Як трэба  краіну любіць 

На шляху да Савецкай ідыліі. 

 

Улоў папрашаек жабрацкага шчасця 

Гаркотней турмы і няволі. 

Ратуй мяне Божа, каб толькі не ўпасці 

Так нізка не ўспеў я ніколі. 

 

 

          Суцяшэнне 

 

На гэтым свеце свет ліхі – 

І па сабе лічу я, 

Бо ўсѐ часцей не за грахі 

Жыццѐ мяне лінчуе. 

 

І ўсѐ ж я веру ў зорку дня, 

Ў здабыткі свайго поля: 

За гаркату, што п’ю штодня 

На тым – чакае воля. 

 

Апошні келіх падніму 

Па-боскаму прыслоўю: 

На гэтым свеце ўсѐ Яму, 

На тым  – з Яго любоўю. 

  

 

 *  *  *      
          

Рунее жыта вясеннім ранкам, 

Цягнецца ў неба, дзе жаўрукі, 

Першага снегу чакаюць санкі, 

А мы чакаем моцнай рукі. 

 

Жыта пажоўкла і стала спелым, 

А люд застўся заўжды пакорным–– 

Не называе белае белым 

І, ні дай Божа,––чорнае чорным. 

 Узамен эпілога 
 

Не выдумваў я сюжэт, 

Не шукаў праблемы – 

Многа зім і многа лет 

Верыў свята ў змены. 

 

І хачу яшчэ пажыць 

Не ў бядзе і скрусе. 

Хай квітнее, хай гарыць  

Зорка Беларусі. 

         

 

 

 

 

 

 

 

 

 

 

 

 

                        Ад аўтара 

Нарадзіўся я семнаццатага лютага ў 1939 годзе. 

Бацька, як сацыяльна-варожы элемент калгаснаму 

ладу (гаспадарыў на ўласным кавалку зямлі), раздзяліў 

лѐс большасці жыхароў вѐскі Плябанішкі (Гродзенскі 

раѐн). Атрымаў 25 гадоў выпраўленчай працы ў Варкуце. 

Мама з чатырмя малымі засталася на “волі”.Пасля смерці 

“бацькі народаў” рэабілітаваны і нават дастаў каля 100  

долараў адшкадавання за пяцігадо  вую працу ў Варкуцінскім 

ГУЛАГу. Потым, калі я працаваў участковым урачом у 

прынѐманскім куточку, даведаўся, што падобнае пекла 

спазналі амаль усе жыхары гэтых вѐсак. 

  

     Вершаванкі, як аддушына  для душы, 

пісаліся даўно, без усялякай надзеі, што пабачаць свет. 

